
Jon gë 

Tangbu bo higë monam 
Iropnana bo inam 

Jon gë higë mopyong nam hë mïngchom nam barïk anyi gobo mobokë. Si 
higë sum kongnë mi hëm Sïgë apom la long horo apom la dayëng modëbo 
mïnglong benhïr nanë bolong mïnggëngnë gïdïng hëm bentong nanëbo mëënë 
runë laptomnë gïdïng hëm hëbë iyoka hëlong gang nabo mobokë, mënë runë 
gïdïng gë laptomnam si tani amïr hë tani mong solo yëko ga poomongnë hë 
lenda mïngbo kë, hëbë igeylong Sïgë horo Jisu tani bo iram hëtë bokë, holoka 
laptomnë mëënë runë gïdïng hë yïngko dabo mïng bënïng tani mong sologë 
sïngchang sïngnam hëm henluk monë hëm todin danakë hëlong bentom 
deyuke, holoka yïngtu chïkko nabo mi abï hëm ayang bapmong danakë, 
hëbolong imur mongbo yëbap mong dënakë hëlong malu laptom deyukë. 

Holoka laptomnë mëënë runë gïdïng gë laptomnam hëm mïnggëng mongnë 
hëlong si higë sum monë mi hë, Jisu Kristo maï tani bo ongdeykë hëdidio pakë, 
holoka Jisu mey mïnggëngnë gïdïng hëlong Sï mey ayangnë gïdïng hë ayang 
radinkë. 

 

Monïr lennam 
Iropnanë bo inam hë(1ː1-4) 
Ayen hëlong kënë hë(1ː5-2ː29) 
Uyugë ao gïdïng hëlong Sïgë ao gïdïng hë(3ː1-24) 
Jija hëlong arongnam hë(4ː1-6) 
Ayang yangdin hë(4ː7-21) 
Minggap geylong jeynam hë(5ː1-21) 

Turmonë hë Jisu kë 
1 Irop yëga turmonë barïk hë dadey hëlong, ngulugë taanam hëmlong ngulugë 

myik nïng kongnam hëm, holoka alok nïng ikïnam hëm hendï dio geylong hëm 
ngulu mënnom higë mobi danakë. 2 Turmonë hë tani mong solo ongyë la ngulu 
kongpa nakë, kongnë mipang hë ngulukë, hëbë igeylong ngulu turyëngnë 
sïngnam hëm benbi danakë, Abo gë apom la danë turmonë hë ngulum kongtom 
sudeykë. 3 Ngulugë kongnam hëmlong taanam hëm mënnom sin benbi yënakë, 
hëbë igeylong mënnom sin ngulugë apom la yëmen gëmo dabolong Abo long 
kogë horo Jisu Kristo gë apom la ngulu yëmen gëdëbo ibokë. 4 Hëbë igeylong 
ngulugë henpo nam hëm henpo mey dëbo mïnglong si higë sum modë naakë. 

Sï maï kë paang hë 
5 Sï maï kë paang hë, kogë dakola acho nago sin kënë damong danakë hëlong 

Jisu galo yuunyïng taanam hëm ngulu mënnom benbi danakë, 6 ngulu Jisu gë 
apom la dadëna hëja gabo jijanë hëm imongbo kënë koga inbënïng ngulu 
mëëbo danakë. 7 Kogë paang la dachombo ngulu sin paang la dabënïng ngulu 
lakobo dabëra yëngyë teykë, holoka ngulum Sïgë horo Jisu gë uyi nïng imur 
hëm hïrkak yëteykë. 

8 Ngulu imurnam damong dana hësunë mi hë ato kupsu bokë, holoka ngulu 
gala jija hë damongkë. 9 Ngulu, imur hëm imur tërpa hësu banïng, Sï maï 
mïngchi dabo inë godë nakë, hëbe igeylong ngulugë imur hëm maï guryë teykë, 
holoka ngulugë imurnam këbang hëm hïrkak yëteykë. 10 Ngulu imur mong hësu 
bënïng, ngulu Sï mey mëënë gobo modë nakë, holoka kogë bennam hë ngulugë 
dakola damong danakë. 

Ngulum turbung daalëngnë hë Kristo kë 
1 Ngogë ao gïdïng hë, mënnom imur mongbo imo dabo mïnggeylong ngo si 

higë sum mënnom mobi danakë. Holoka imur nago daja gabo ngulum gindo 
bo Abo mey archo tapbi teynë hë midinë Jisu Kristo kë. 2 Maï ngulu këbang gë 
imur nam hëm lïlen nanëbo siibi bokë, holoka maïgë siinam hë ngulu tëtëng 
gabo mongkë, chïngong gë imur gabo siibi bokë. 

3 Ngulu Sïgë bennam hëm taabëla, ngulu Sï mey jijabo chenna kë. 4 Holoka, 
"Ngo Sï mey chendëna" hëgeylong Sïgë itokë hënnam gïdïng hëm taageylong 
imongnë mi hë mëënë mi hë kë, hëkë mi la jijanë hë damong danaakë. 5 Holoka 
kogë bennam hëm taanë mi hë kë, Sï mey jijabo ayangnë hë, holoka hëbë ikoga 
ngulu chendëku ngulu këbang hë Sï ga hëlong. 6 Kogë la dadëna hësunë mi hë 
Jisu gë yëchombo yëdinkë. 

Itokë hënam nïtinë hë 
7 Ajen gïdïng hë, ngogë itokë hëlong higë monam si nïti mongnë gokë, kayum 

ga danë gokë, holoka si yuunyïng si mënnogë taarong hëkë kë. 8 Hëbë ijagabo 
sin, ngo mënno gabo nïtinë itokë hënam higë go molenbi dënakë, si nïtinë itokë 
hënam sologë jija hë Jisu gë inam lalong mënnogë inam la kongpong dabo 
idënakë, kënë ngedë kukë, jijanë paang hë duklë dakukë. 

9 Holoka, "Ngo paang la yëdë kunakë" hësu geylong kristan bïrmë nïro gïdïng 
hëm romongnë mi hë kënë kola yëyëng danakë. 10 Holoka kristan yëbam nam 
hëm ayangnë mi hë paang la danë hë kë, hëbë inë mi hë mi hëm dëktup 
momong danakë. 11 Holoka kënë la dageylong kristan yëbam nam hëm 
romongbo inë mi hë kënë koga indë naakë, holoka kënë nïng myik hëm pukap 
geylong intër hëm chensu mongdë naakë. 

12 Ngogë ao gïdïng hë, mënnom ngo higë go mobi danakë, heygo igeylong 
hëbënïng mënnogë imur hëm Jisu nïng igeylong gurpa kukë. 13 Abo gïdïng 
mënno tangbu ga danë hëm chenda, hëbë igeylong mënno gabo ngo higë modë 
naakë, holoka yangpang gïdïng hë mënno poomong nam hëm jeygë nyekë, 
hëbë igeylong mënno gabo ngo higë modë naakë. 

14 Ngogë ao gïdïng hë mënno Abo mey chendëku, hëbë igeylong ngo mënnom 



higë modë nakë, holoka abo gïdïng hë mënno tangbu ga danë hëm chenda, 
hëbë igeylong ngo mënnom higë modë naakë, yangpang gïdïng hë mënno 
tordëku, holoka Sïgë gom hë mënnoge apom dadëku, mënno poomong nam 
hëm jeygë nyekë hëbë igeylong ngo mënnom higë modë nakë. 

15 Tani mong hëm mïngbo yoka, holoka tani mong solgë danë daadë hëm 
mïngbo yoka, tani mong hëm mïngbonë mi la Abo gë ayang hë damong danakë. 
16 Tani mong sologë danë këbang hë aaï amïr gë ilïngnam nyinchïk kë, holoka 
myikgë kongbo nam nyinchïk kë, holoka atë sunam nyinchïk kë, sikë si tani 
mong gakë, Abo Sï galo ongmong danakë. 17 Tani mong hëlong tani gë ilïngnam 
hë ngey jagabo Sïgë mïngnam hëm inë hë dayëng yëteykë. 

Kristo mey ikornë hë 
18 Ao gïdïng hë, yëmeydï hë ongdë kukë, Kristo mey ikornë hë ongyëkë hëlong 

mënnogë taanam hë hëja Kristo mey ikornë hë aaï go ongpa kukë. Hëbë ikoga 
yëmeydï alo hë ongdëku hëlong ngulu chendë kunakë. 19 Malugë sangdo hë 
ngulu galo lennë hëkë kë, hëbë ijagabo malu ngulugë mi jija mongkë. Malu 
ngulugë mi bo ibeyla ngulugë apom dapa tey, malugë inam hëm kong bënïng 
ngulugë mi mongye nïng. 

20 Mënno dey hamïngnë sungmë hëm binam bo igeylong jija hëm abumbo 
chenmey daku. 21 Ngogë mënnom higë mochom si jija hëm chenmong hëlong 
momongkë, jija hëm mënno chen ngey geylong dada, holoka jijanë ga mëënam 
lenmong danakë hëlong sin mënno chenda nakë. 

22 Jisu mey Kristo mongkë hënë mi hë mëënë hë kë, Kristo mey ikornë hë Abo 
hëmlong Horo hëm manghang naakë. 23 Horo hëm manghangnë hë Abo hëmsin 
manghang danakë, holoka Horo hëm chennë hë Abo hëmsin chendë naakë. 

24 Hëbë igeylong mënnom irop ga lapnam hëm mïnggap geylong datoka, hëbë 
ibënïng mënno sin Abo nyi Horo nyigë apom la dayëng yëteykë. 25 Ngulum 
Kristo gë bentër hë turyëngnë sïngnam hë kë. 

26 Mënnom benkup teynë mi galo mënno minyang suto longka hëlong si higë 
sum ngo modë naakë. 27 Hëbë ijagabo mënno hamïngnë sungmë hëm Kristo 
galo longrïknam hë mënno gala dabë kunïng mënno jija hëm laptom teynë abï 
din ramkë. Këbang apïng hëm sungmë hë laptom yëteykë, holoka maïgë laptom 
nam hë mëmongkë, jija hëm laptom bokë. Hëbë igeylong Sungmë hë laptom 



koga Kristo galo dayëng tolongka. 
28 Ngogë ao gïdïng hë, mënno kogë bo dayëng tolongka, holoka kogë ongyëku 

hëm ngulu meygang long kogë dakola hennyïng geylong nyëkchïng ramkë. 
29 Kristo gë midinam hëm mënno chen bënïng, poonë leygë hëm inë këbang si 
kogëlo lennë hë kë hëlong chenyë teykë. 

Sïgë ao hë 
1 Abo gë ngulum ayang nam hëm mïngkï tolongka, ngulum maïgë ayang koga 

Sïgë ao hë hëdë kunakë, holoka ngulu hëbë ija danakë. Tani mong sologë mi 
gïdïng hë Sï mey chenmongbo igeylong ngulum sin Sïgë ao hë hëlong malu 
chen mong danakë. 2 Ngogë ajen gïdïng hë, ngulu Sïgë ao hëkukë, holoka ngulu 
heykombo iyëkudï hëm hëja tërbo ngulum kongtom mongdakë, hëbë ijagabo 
Kristo gë ongyëku hëm ngulu sin ko gïyïngbo ito kutey mïngda, heygo igeylong 
hëbënïng ko heykom nago dï holo jija hëm ngulu kongto teykë. 3 Holoka Kristo 
mey mïnggëngnë daadë hë Kristo gë hamïng chombo hamïngbo mosu danakë. 

4 Imurnë daadë hë Sïgë sïngdung gïngpang hëm taamong naakë, heygo 
igeylong hëbënïng imurnam hë Sïgë sïngdung gïngpang hëm ikor danakë. 
5 Hëbë ijagabo ngulugë imurnam hëm longkak nabo kogë ongnam hëm mënno 
chenda, kogë dakola imurnam damong danakë. 6 Holoka Jisu gë apom la danë 
mi hë imur mongdë naakë, holoka imur yëngnë mi hë Jisu mey chenmong 
bolong kongkï mongnë mi hëkë. 

7 Ngogë ao gïdïng hë, mi nïng kupko yoka, jijanë hëm inë mi hë Jisu gë midi 
chombo midi nëkë. 8 Imurnë daadë hë uyu gaakë, heygo igeylong hëbënïng uyu 
hë kayum galo sin imur naarung kë, Sïgë horo hë tani mong solo ongchom hë 
uyu leygë hëm motong nabo ongbokë. 

9 Sïgë ao gïdïng hë imur kumong danaakë, Sïgë sungmë hë malu gala dayëng 
geylong imur nyomong danakë, heygo igeylong hëbënïng malu Sïgë ao hë kë. 
10 Sïgë ao hëmlong uyu gë ao hëm ngulugë kongchen teyko hë, isë hëm imongnë 
mi hëlong kristan bïrmë nïro gïdïng hëm ayang mongnë mi hë Sïgë ao hë 
mongkë. 

Ayang ranam hë 
11 Iropga mënnogë yuunyïng taanam si, ngulum ayang ratokë hëbokë. 12 Ken 

gïyïngbo iyoka, uyu gabo igeylong atogë nïro Abel mey mensu toku. Heygo 
igeylong hëbënïng kogë inam hë poomongbo ito, holoka kogë nïro gë inam hë 
poobo ito. 

13 Bïrmë nïro gïdïng hë, mënnom chinggong mi hë romongbo inam hëm 



mënno lomyoka. 14 Siinam hëm bonggeylong ngulu turko la pïnglen nam hëm 
ngulu chenda, heygo igeylong hëbënïng ngulu ayang rada. Ayang ramongnë 
mi hë yalo gë siitey kola dayëng danakë. 15 Atogë kristan bïrmë nïro hëm 
romongnë mi hë gïngrï gïnë kë, holoka gïngrï gïnë mi hë turyëngnë sïngchang 
hëm damong dana hëlong mënno chenda. 16 Jisu Kristo gë ngulu gabo siibi koga 
ngulu ayang hëm chenpa nakë, hëbë igeylong ngulu sin kristan bïrmë nïro 
gïdïng gabo siitom dinkë. 17 Tani mong sologë meytë hë atogë kristan bïrmë 
nïro gïdïng gë dinnam hëm bimongbo ibëla, heykombo Sïgë ayang hë malu 
gala dadëbo long? 18 Ao gïdïng hë, ngulu nappang tëtëng nïng ayang radëna 
hëmongbo ngulu jija hëm pentora geylong ayang hëm kongtom neyjuka. 

Sïgë dakola meygang nam hë 
19 Ngulugë ayang ranam hë, ngulugë jija la danam hëm konglen danakë, hëbë 

inam hë ngulum Sïgë dako la hennyïng mongbo ongnyo modë nakë. 20 Ngulugë 
hinong gë mïngnam hë imurpa mïng jagabo, Sï ngulugë hinong mïngnam hëm 
tëbë yongnakë, holoka maï abumbo chenmey danakë. 21 Ajen gïdïng hë, 
ngulugë hinong hë imurpa mïng mongbo ibënïng, ngulu Sïgë dako la ongsë 
hëm hennyïng ramkë. 22 Kogë konglïk dabo ibolong kogë bennam hëm 
taageylong ibënïng, kogëlo ngulugë dokonam hëm pongdë naakë. 23 Holoka 
kogë ngulum kobë jabnam hë si kë. Maïgë horo Jisu gë amin hëm mïnggëng 
toka, holoka ayang ratokë hëlong kobë jab bokë. 24 Sïgë kobë jabnam hëm taanë 
gïdïng hë Sïgë apom la dadë nakë, holoka malugë apom la Sï dadë naakë, 
holoka ngulugë apom la kogë danam hëm kogë hamïngnë sungmë binam nïng 
ngulu chendë naakë. 

Jijanë sungmë hëlong jija mongnë sungmë hë 
1 Ajen gïdïng hë, sungmë këbang gë bennam hëm hë jija tey mïng yoka, 

sungmë hë Sï gago dï Sï gago mongdï hëm damdï toka, heygo igeylong 
hëbënïng tani mong si kupnë nyubu hë aaï lendë kukë. 2 Sïgë sungmë hëm 
mënnogë kongchen nana hë sikë, Jisu Kristo tanibo igeylong tani mong solo 
ongnëgo hënë sungmë hë Sï galo ongnakë. 3 Jisu mey Sïgë tangget nam go 
hëmongnë sungmë hë Sïgë sungmë mongkë, hëkë hë Kristo mey ikornë sungmë 
hë kë. Mënnogë ongyë kë hëlong taanam Kristo mey ikornë sungmë hë 
chinggong si ongngey geylong yëdëkë. 

4 Ao gïdïng mënno Sïgë mi hëkë, mënno mëënë nyubu hëm jeynë hëkë kë, 
heygo igeylong hëbënïng, mënnogë apom danë hë sungmë tani monggë danë 
hëm tëbë yongnë gokë. 5 Holoka mëënë nyubu hë tani mong gabo igeylong 
malugë bennam hë tani mong gë tenda ga bengeylong tani hë taadë naakë. 
6 Ngulu Sïgë mi hëkë, hëbë igeylong Sï mey chennë hë ngulugë bennam hëm 
taadë naakë, holoka Sï mey chen mongnë mi hë ngulugë bennam hëm taamong 
danakë. Holo igeylong Sïgë nyubu hëmlong mëënë nyubu hëm kongchen naadë 
naakë. 

 

Ayangranam hë 
7 Ajen gïdïng hë, kaju ayang raney juka, heygo igeylong hëbënïng ayang hë 

Sï galo ongnë kë, holoka ayangnë mi hë Sïgë ao hë kë, holoka Sï mey chennë 
kë. 8 Ayang mongnë mi hë Sï mey chen mongnë mi kë, heygo igeylong hëbënïng 
ayang hë Sï kë. 9 Ngulum Sï maïgë ayang hëm kongtom nanëbo Sï maïgë Horo 
aken tëtëng hëm tani mong solo tangget bitoku. Hëbë inam hë maï galo 
igeylong ngulu sïngnam hëm pongyë teykë. 10 Si ayang si, ngulugë kom ayang 
koga mongkë, ko ngulum ayang sugeylong maïgë horo aken hëm ngulugë 
imurnam ga lïlen nabo tangget bibokë. 

11 Ajen gïdïng hë, hëbë ngulum Sïgë ayang nam gïyïngbo ngulu sin ayang 
radinkë. 12 Sï mey kongkïnë damongkë, hëbë ijagabo ngulu ayang rabëla 
ngulugë apom la Sï dayë teykë, holoka ngulu këbang hë Sïgë ichombo mi hëm 



jijabo ayang nyo yëteykë. 
13 Kogë sungmë hëm ngulum bigeylong ngulu kogë apom la danam hëmlong 

kogë ngulugë apomla danam hëm chendë naakë. 14 Holoka tani mong hëm 
yïngtu chïknëbo Horo aken hëm Abo gë tangnam hëm kongnë mipang hë 
ngulukë, holoka hëja ngulu hëm mi gïdïng hëm benbi kërdë kunakë. 15 Ngulu 
Jisu mey Sïgë horo hë mïngbëla, ngulu Sïgë apom la dadë naakë, holoka Sï maï 
ngulugë apom la dadë naakë. 16 Holoka ngulum hitdïgo Sï ayang dadï hëm 
ngulu chen bolong mïnggëngda. Ayang hë Sï kë, mi hëm ayangnë hë Sï gala 
dadë nakë, holoka malugë apom la Sï dadë naakë. 17 Ngulu mi hëm jijabo ayang 
bolong Kristo gë ichombo tani mong solo dabënïng, ngulugë ayangnam hë 
jijanë ayang hë kë, holoka damdï alo hëm ngulu pasosë damongkë. 
18 Ayangnam la pasonam damong danakë, jijabo ayang nam hë paso momong 
danakë, heygo igeylong hëbënïng paso nam hë dïkpë tangsë hëmkë, pasonë mi 
hë jijabo ayang chenmong danakë. 

19 Ko ngulum ayang pyong geylong ngulu ayang danakë. 20 Bïrmë nïro hëm 
ayang mongbo igeylong Sï mey ayang dana hënë mi hë mëënakë, bïrmë nïro 
konggapnam hëm sin ayang mongnë, kongpong mongnam Sï mey ayang ramkë. 
21 Sï maïgë ngulum tamda japnam hë, Sï mey ayangnë mi hë bïrmë nïro hëm 
sin ayang ratokë hëlong tamda jab bokë. 

 

 

 

 

 

 

 

 

 

 



5 

Ngulugë tani mong solgë chikï ropok nam hëm jeynam hë 
1 Jisu ngulum yïngteynë Masi go mïngnë dadë hëlong Jisu mey Sïgë ao go 

mïngnë dadë hëlong Abo hëm ayangnë mi dadë hë hëgë horo hëmsin ayang 
danakë. 2 Sï mey ayang bolong kogë bennam hëm ngulu taabëla, kogë ao hëm 
ngulu ayangda hëlong ngulu chenda. 3 Sï mey ayang nam hë, Sïgë itokë hënam 
hëm taanam hëkë, holoka kogë itokë hënam hë inyo mongsë mong gokë. 4 Sïgë 
ao daadë hë tani mong sol gë chikï ropok nam hëm jeynyo din danakë, hëm 
ngulugë mïnggëng nam nïng jeydin danakë. 5 Tani mong hëm jeyteynë hë, Jisu 
mey Sïgë horo hë mïnglong mïnggëngnë mi hëkë. 

Jisu Kristo gë mipangbo inë hë 
6 Ong geylong Isi nïng baptisma long bolong kros la siigeylong uyi lennë Jisu 

kë, isi tëtëng nïng ong mongkë, isi nïng uyi nïnglong ongbokë. Holoka sungmë 
hë kë mipang hë, heygo igeylong hëbënïng sungmë hë jijanë hëkë. 7 Mipang hë 
aum gokë. 8 Sungmë hëlong isi hëlong uyi hë, aum hë lakobo tolïk radëkë. 
9 Ngulu tani hë mipangbo bennam hëm taarïk jagëbo Sïgë mipangbo bennam 
hë tani hë mipangbo bennam hëm tëbë yongdë nakë, hëbë igeylong maïgë horo 
tungbï ga Sïgë mipangbo bennam hëm taadin danakë. 10 Sïgë horo hëm 
mïnggëngnë mi hë si bennam sum taageylong hinong la mïnggap danakë, 
holoka Sï mey mïnggëng mongnë mi hë sum mëënë sin hëdë naakë, heygo 
igeylong hëbënïng malu Sï maïgë horo tungbï ga bennam hëm malu mïnggëng 
mongbo igeylong kë. 11 Sïgë mipang bo bennam hë, Sï ngulum turyëngnë 
sïngnam hëm binë kë, holoka hë sïngnam hë kogë horo gala dadë naakë. 12 Hïgë 
dakola horo hë dayëdï, holo sïngnam hë dadë naakë, holoka Sïgë horo hë 
damongko mi la sïngnam hë damong danakë. 

Turyëngnë sïngnam hë 
13 Sïgë horo hëm mïnggëngnë gïdïng mënnom, turyëngnë sïngnam hë mënno 

gala danam hëm chenmo dabo mïnglong ngo si higë sum modë naakë. 
14 Ngulugë Sïgë dakola mïnggëng geylong ongnam hë, kogë mïngko ga ngulu 
heygo doko yëdï hëm taadë naakë. 15 Ngulugë dokonam hëm taada hëlong 
ngulu chenbëla, ngulugë dokonam hëm maï bitër danakë hëlong ngulu chendë 



naakë. 
16 Mïnggëngnë bïrmë gona ijagabo nïro gona ijagabo yalo hëm siimo mongnë 

imurnam go inëgo kongpong banïng, hë mi holo gabo mënno dïbi toka, malum 
Sï turyëngnam hëm biyë teyke. Ngo yalo hëm siimo mongnë imurnam inë gabo 
bendë nakë, hëbë ijagabo imurnam hë yalo hëm siimonë sin dadë nakë, holo 
gabo ngo dïbi tokë hëmong kë. 17 Ilak mongnam këbang hë imur hëkë, hëbë 
ijagabo imur akëna yalo hë siitey koga ingë mongdë nakë. 

18 Sïgë ao gïdïng hë imur yëngmong dana hëlong ngulu chenda, holoka Sï galo 
lennë hë malum Sïgë horo yïngdë naakë, hëbë igeylong uyu hë malum isit 
nyomong danakë. 

19 Ngulu Sïgë mi hëkë, holoka tani mong gë mi hë uyu gë nangla danam hëm 
ngulu chenda. 

20 Sïgë horo ongnam hëm ngulu chenda, holoka ngulum henchen nanë hëm 
bigey kulong jijanë Sï mey ngulu chendëku. Ngulu jijanë Sïgë apom la dadë 
naakë, heygo igeylong hëbënïng ngulu maïgë Horo Jisu Kristo gë apom la dada. 
Jijanë Sï hëlong turyëngnë sïngnam hë Maï kë. 

21 Ao gïdïng hë, mënno mënam sï gïdïng hëm dïnam hëm ado yangsu toka. 
 


